
Nefndasvið Alþingis 
Skrifstofu Alþingis, nefndasvið 
Austurstræti 8-10 
150 Reykjavík

Umsögn um tillögu til þingsályktunar um þjóðgarð á miðhálendinu, 10. mál á 145. 
löggjafarþingi.

Undirritaður tekur efnislega undir þessa tillögu um leið og bent er hér á eftir á nokkur 
efnisatriði sem varða tillöguna og hafa mætti í huga við afgreiðslu málsins og undirbúning 
þjóðgarðs á öllu miðhálendinu.

1. Þegar í tillögunni er talað um „allt miðhálendi Íslands“ geri ég ráð fyrir að miðað sé við þau 
mörk sem dregin voru þegar staðfest var Svæðisskipulag miðhálendisins árið 1999 og 
afmarkað var af sérstakri samvinnunefnd miðhálendisins. Svæðisskipulagið er í gildi uns 
samþykkt hefur verið tillaga um landsskipulagsstefnu, sbr. 101. mál yfirstandandi þings. Þar 
er fyrst af öllu nefnd „Stefna um skipulag á miðhálendi Íslands.“ Landsskipulagsstefnan fyrir 
tímabilið 2015-2016 hefur verið unnin í „virku samráði við sveitarfélög og samtök þeirra“ 
(mál 101, s. 13) og gerir ráð fyrir að áherslur hennar endurspeglist í skipulagsákvörðunum 
sveitarfélaganna, aðal- og svæðisskipulagi.

2. Óbyggðanefnd hefur nú lokið greiningu á landréttindum á stærstum hluta miðhálendisins, 
en það tekur til um 40% af flatarmáli Íslands. Hátt í 90% af þessu svæði hafa nú verið 
úrskurðuð þjóðlendur, þ.e. landsvæði utan eignarlanda þar sem íslenska ríkið er eigandi lands 
og réttinda að meginhluta. Forsætisráðuneytið sem fer með málefni þjóðlendna hefur nýlega 
(sept. 2015) gefið út verkefnislýsingu varðandi eigendastefnu fyir þjóðlendur og leitar nú eftir 
sjónarmiðum sem taka eigi tillit til í þeirri vinnu. Vísað er m.a. til þeirrar áherslu í 
fyrirliggjandi tillögu að landsskipulagsstefnu, að staðinn verði vörður um náttúru og landslag 
miðhálendisins vegna náttúruverndargildis og mikilvægis fyrir útivist. Jafnframt er vísað til 
annarra þátta, svo sem rammaáætlunar, samgönguáætlunar, stefnu stjórnvalda um lagningu 
raflína og til verndaráætlunar Vatnajökulsþjóðgarðs.

3. Í þingsályktunartillögunni er sett fram það markmið að miðhálendisþjóðgarður verði 
stofnaður vorið 2018 þegar 90 ár verða liðin frá því að sett voru lög um friðun Þingvalla. Það 
var vissulega merkur atburður, en hinu er ekki að leyna að margar ákvarðanir 
Þingvallanefndar sem fylgdu í kjölfarið næstu áratugina og fram til um 1970 voru í engu 
samræmi við ákvæði laganna og greinargerð sem fylgdi frumvarpinu. Enn hafa þau mistök 
ekki verið leiðrétt á viðunandi hátt, m.a. úthlutun fjölda sumarbústaðalóða á þessum „friðlýsta 
helgistað allra Íslendinga” (Sjá fylgibréf með erindi undirritaðs til Þingvallanefndar, dags. 24. 
mars 2015). -  Önnur viðmið hefðu etv. verið nærtækari, t.d. að 2018 verða 10 ár liðin frá 
stofnun Vatnajökulsþjóðgarðs með reglugerð, en mikil reynsla liggur fyrir af undirbúningi 
þess máls og af rekstri og stækkun þjóðgarðsins síðan.

4. Tillagan gerir ráð fyrir að umræddur þjóðgarður „taki yfir allt miðhálendi Íslands“. Sú 
hugsun er góðra gjalda verð og skal síst úr henni dregið. Hins vegar þarf margt að gerast til að 
svo geti orðið, þar eð auk ríkisvaldsins þurfa viðkomandi sveitarfélög sem hafa skipulagsrétt 
inn á miðhálendið að koma að undirbúningi og fella slíka ákvörðun að sínu skipulagi. Því 
teldi ég rétt að halda opnum möguleika á að umrætt markmið náist fram í áföngum eftir því 
sem samstaða tekst um hjá hlutaðeigandi. Dæmi um slíkan mikilvægan áfanga væri 
Hofsjökulsþjóðgarður sem vísað er til í greinargerð og talsverð undirbúningsvinna liggur að 
baki. Benda má á að á starfstíma Vatnajökulsþjóðgarðs hefur tekist að færa út mörk hans 
skref fyrir skref. Sama sjónarmið getur átt við um „Mýrdalsjökulsþjóðgarð“ með Friðland að 
fjallabaki og landsvæði vestur fyrir Heklu innan sinna marka (sjá lýsingu í greinargerð með 
16. máli á 123. löggjafarþingi).

5. Í reglugerð um Vatnajökulsþjóðgarð (5. gr.) er vísað til mismunandi verndarstigs innan 
einstakra svæða eða landslagsheilda innan þjóðgarðsins með hliðsjón af alþjóðasamningum 
og alþjóðlegum viðmiðunum, sbr. flokkun IUCN. Slík forvinna er í senn nauðsynleg og getur 
auðveldað ákvarðanir á mótunarstigi. Á vegum Náttúrufræðistofnunar Íslands hefur 
undanfarið farið fram flokkun lands á miðhálendinu eftir svonefndum vistgerðum, sem 
endurspegla mismunandi umhverfisskilyrði. Getur sú vinna nýst vel við undirbúning 
miðhálendisþjóðgarðs.

Með vinsemd og virðingu 

Hjörleifur Guttormsson

Meðfylgjandi: Erindi HG til Þingvallanefndar 24. mars 2015: Tillögur vegna stefnumörkunar 
fyrir Þjóðgarðinn á Þingvöllum.

Efni: Tillögur vegna stefnumörkunar fyrir Þjóðgarðinn á Þingvöllum

Undirritaður tók þátt í hugmyndasamkeppni Þingvallanefndar á árinu 2011 og sendi þá inn 
átta tillögur um þróun þjóðgarðsins, en árið 2030 verða 100 ár liðin frá stofnun hans. Ég hef 
síðan gert ráð fyrir að þessar tillögur væru til skoðunar á vegum Þingvallanefndar. Þegar nú er 
unnið að endurskoðun stefnumótunar fyrir þjóðgarðinn allt til ársins 2030 tel ég rétt að koma 
þessum tillögum með formlegum hætti á framfæri við núverandi Þingvallanefnd svo og þá 
aðila sem vinna fyrir nefndina að undirbúningi umræddrar stefnumótunar. Tillögurnar í heild 
ásamt greinagerðum við hverja þeirra læt ég fylgja með bréfi þessu, en fyrirsagnir þeirra eru 
eftirfarandi:

1. Stækkun þjóðgarðsins á Þingvöllum.
2. Stefna um mannvirkjagerð í þjóðgarðinum á Þingvöllum.
3.Sumarbústaðir víki úr þjóðgarðinum fyrir árið 2028.
4.Framandi gróður víki úr þjóðgarðinum á Þingvöllum.
5. Vistvænar samgöngur í Þingvallaþjóðgarði og grennd.
6. Aðstaða í Rauðukusunesi til kynningar og skoðunar á Þingvallavatni.
7. Fornleifaskráning, rannsóknir og fornleifavernd á Þingvöllum.
8. Þingvallaþjóðgarður endurspegli opna stjórnsýslu og upplýsingagjöf.

Mér er ljúft og skylt að koma á fund nefndarinnar, sé þess óskað, til að gera nánari grein fyrir 
ofangreindum hugmyndum og svara fyrirspurnum af hálfu nefndarmanna.

Með vinsemd og virðingu

Hjörleifur Guttormsson

Meðfylgjandi: Átta tillögur ásamt greinagerðum um þróun Þjóðgarðsins á Þingvöllum.

mailto:hjorleifur@eldhorn.is
http://www.eldhorn.is/hjorleifur

